Gwasanaethau Boreol i Ysgolion Uwchradd  -  gol. Catrin Lewis


RHYDDID
· Emyn

· Thema ein gwasanaeth y bore ’ma yw RHYDDID.  

· John Macarthy, Terry Waite, Jackie Mann, Terry Anderson, Rupert a Linda Wise, Paul Shulton [gellid enwi eraill fu’n wystlon].  Beth sydd gan yr holl enwau hyn yn gyffredin?   Maent i gyd wedi eu rhyddhau o gaethiwed hir iawn – pum mlynedd neu fwy yn achos rhai.
· Allwch chi ddychmygu bod yn gaeth mewn carchar am bum mlynedd?  A hynny mewn gwlad ddieithr – wedi eich cadwyno i’r wal, heb weld golau dydd na theimlo gwres yr haul, heb weld teulu na ffrindiau, heb neb i siarad â chi am gyfnodau hir, heb ddŵr glân i ymolchi ynddo – profiad erchyll ynte?
· Sut fyddech chi’n teimlo ar ôl cael eich rhyddhau?  Wedi gwastraffu pum mlynedd o’ch bywyd, wedi colli’r profiad o weld eich ffrindiau yn priodi, eich plant yn tyfu, a rhai annwyl i chi yn marw.  Un peth trawiadol iawn am y gwystlon sy’n cael eu rhyddhau yw nad ydynt yn chwerw nac yn ddig. 
· Dywedodd Terry Waite mai un o’r pethau a fu’n help iddo yn y carchar yn Beirut oedd cofio am brofiad John Bunyan.  Bu yntau yn y carchar am ddeuddeg mlynedd am fynnu pregethu am Iesu Grist.  Tra yn y carchar ysgrifennodd ei lyfr enwog, Taith y Pererin.  sy’n disgrifio’r Cristion yn teithio trwy’r byd i’r nefoedd.  Ar ôl cyfres o anturiaethau cyffrous mae’n cyrraedd pen y daith, sef Porth y Nefoedd.  Ymgais oedd y llyfr hwn i ddisgrifio sut fywyd yw bywyd y Cristion, yr anawsterau y mae’n rhaid iddo eu gorchfygu, a’r gweithredoedd a wna pobl dda i’w gynorthwyo.  Daeth y llyfr yn enwog, ac erbyn hyn fe’i cyfieithwyd i nifer fawr o ieithoedd gan gynnwys sawl fersiwn Cymraeg.
· Mae hanes yn Llyfr yr Actau am Paul a Silas yn y carchar.
Ymunodd y dyrfa yn yr ymosod ar Paul a Silas hefyd, a dyma'r ynadon yn gorchymyn tynnu dillad y ddau a'u curo gyda ffyn. 23 Wedyn ar ôl eu curo'n ddidrugaredd, dyma nhw’n eu taflu nhw i'r carchar. Cafodd swyddog y carchar orchymyn i'w gwylio nhw'n ofalus, 24 felly rhoddodd y ddau ohonyn nhw yn y gell fwyaf diogel a rhoi eu traed mewn cyffion. 
25 Tua hanner nos roedd Paul a Silas wrthi'n gweddïo ac yn canu emynau o fawl, ac roedd y carcharorion eraill i gyd yn gwrando. 26 Yna’n sydyn dyma ddaeargryn mawr yn ysgwyd y carchar i'w sylfeini. Dyma’r drysau i gyd yn agor, a’r cadwyni yn disgyn i ffwrdd oddi ar bawb! 27 Deffrodd swyddog y carchar a gweld y drysau ar agor. Roedd yn meddwl fod y carcharorion wedi dianc, a gafaelodd yn ei gleddyf gan fwriadu lladd ei hun,. 28 Ond dyma Paul yn gweiddi, "Paid! Dyn ni i gyd yma!" 
29 Galwodd y swyddog am oleuadau, a rhuthro i mewn i gell Paul a Silas, a syrthio i lawr yn grynedig o’u blaenau. 30 Yna aeth a nhw allan a gofyn iddyn nhw, "Beth sydd raid i mi ei wneud i gael fy achub?" 
31 Dyma nhw'n ateb, "Credu yn yr Arglwydd Iesu, dyna sut mae cael dy achub – ti a phawb arall yn dy dŷ." 32 A dyma nhw'n rhannu’r newyddion da am yr Arglwydd Iesu gyda’r swyddog a phawb arall yn ei dŷ. 
· Gweddïwn
Ein Tad, 

Diolchwn i ti am ein rhyddid – am y gallu i fynd a dod fel y dymunwn. Gad i ni werthfawrogi’r rhyddid hwn gan lanw’n dyddiau â gweithgareddau da a buddiol.  Help ni i beidio â gwastraffu ein hamser gwerthfawr.

Cofiwn am y rhai sydd yn dal yn gaeth oherwydd creulondeb dynion, neu oherwydd eu daliadau neu eu hegwyddorion.  Helpa nhw i fod yn ddewr ac i ymddiried ynot ti.  Gad i ni ddysgu o’u hesiampl.

Er mwyn Iesu Grist.

Amen

